
እ.ኤ.አ ከፌብሪዋሪ 11 እስከ 20/2022 የነበረው የአየር ሁኔታ ግምገማ 
 

ባለፉት የፌብርዋሪ ሁለተኛው አስር ቀናት በአብዛኛዎቹ የሀገሪቱ ክፍሎች ደረቅ የአየር ሁኔታ 

በማመዘኑ ቀኑ ሞቃታማ እንዲሁም ሌሊቱና ማለዳው ደግሞ በአንጻራዊ መልኩ ቀዝቅዞ የተስተዋለ 

ሲሆን፤ በተለይም ደጋማ በሆኑት የሰሜን ምሥራቅ፣ የምሥራቅና የመካከለኛው የሀገሪቱ ክፍሎች 

በመጀመሪያዎቹ አስር ቀን ድረስ ከ5 ዲ.ሴ በታች የሆነ ዝቅተኛ የሙቀት መጠን እንደተመዘገበ 

መረጃዎች ያሳያሉ። በሌላ በኩል ደግሞ በሰሜን ምሥራቅ፣ በደቡብ ምሥራቅ፣ በደቡብ ምዕራብና 

በምሥራቅ የሀገሪቱ ቆላማ አካባቢዎች ላይ የቀኑ ከፍተኛ የሙቀት መጠን አንፃራዊ መጨመር ያሳየ 

ሲሆን፤ ከ35 ዲ.ሴ በላይ የሆነ የሙቀት መጠን በአንዳንድ ስፍራዎች ላይ ተመዝግቧል። 

 

በአጠቃላይ ባለፉት አስር ቀናት ደረቅ፣ ፀሐያማና ሞቃታማ የአየር ሁኔታ በአብዛኛው የሀገሪቱ 

ክፍሎች ላይ አመዝኖ የተስተዋለ ሲሆን፤ ከአስሩ ቀናት አጋማሽ በኋላ ባሉት ጥቂት ቀናት በደቡበ 

ምዕራብ፣ በምዕራብና በመካከለኛው የሀገሪቱ አካባቢዎች ላይ የደመና ሽፋን ጨምሮ ተስተውሏል። 

ከዚሁ ጋር ተያይዞም በደቡብ ብሔር ብሔረሰቦችና ህዝቦች ክልል፣ በምዕራብና ደቡብ ኦሮሚያ 

እንዲሁም በአማራ መካከለኛው ጥቂት አካባቢዎች ላይ አነስተኛ መጠን ያለው ዝናብ ተመዝግቧል። 

 

ባለፉት አስር ቀናት የዘነበዉ የዝናብ መጠን ከሀገሪቱ የቦታ ሽፋን አንፃር ሲገመገም በሰሜን 

ወሎ፣ በደቡብ ጎንደርና በምዕራብ ጎጃም፤ በቄሌም ወለጋ፣ በሆሮ ጉዱሩ፣ በኢሉአባቦራና በጅማ፣ 

በአብዛኛው በደቡብ ብሔር ብሔረሰቦችና ህዝቦች ክልል ጥቂት ቦታዎች ላይ እሰከ 47 ሚሜ የሚደርስ 

ከ1-7 ቀናት ያህል ዝናብ ዘንቧል (ካርታ 1 እና 2) ፡፡ 

 

ባለፉት አስር ቀናት የዘነበዉ የዝናብ መጠን ከመደበኛዉ ጋር ሲነፃፀር የሰሜን ወሎ በደቡብ 

ጎንደርና በምዕራብ ጎጃም፤ በቄሌም ወለጋ፣ በኢሉአባቦራ እንዲሁም በቤንች ማጂ፣ በደቡብ ኦሞ፣ በሸካና 

በከፋ ዞኖች በጥቂት ቦታዎቻቸዉ ላይ ከተመዘገበዉ መደበኛና ከመደበኛ በላይ ዝናብ በስተቀር 

የተቀሩት የሀገሪቱ አካባቢዎች በደረቅ የአየር ሁኔታ ስር ቆይተዋል (ካርታ 3) ፡፡ 

ካርታ 1   እ.ኤ.አ ከፌብሪዋሪ 11 እስከ 20/2022 ድረስ የነበረው የዝናብ መጠን በሚ.ሜ 

ካርታ 2   እ.ኤ.አ ከፌብሪዋሪ 11 እስከ 20/2022 ድረስ ዝናብ የዘነበባቸው ቀናት ብዛት 

ካርታ 3   እ.ኤ.አ ከፌብሪዋሪ 11 እስከ 20/2022 ድረስ የነበረው የዝናብ መጠን 
ከመደበኛው ጋር በመቶኛ ሲነፃፀር 

 

 

 

            ከመደበኛ በታች                 መደበኛ              ከመደበኛ በላይ 

እ.ኤ.አ ከፌብሪዋሪ 11 እስከ 20/2022 የነበረው የአየር ሁኔታ  
በግብርናው ላይ ያሳደረው ተፅዕኖ 

 

  ባሳለፍነው የፌብርዋሪ ሁለተኛ አስር ቀናት በአብዛኛዎቹ የሀገሪቱ ክፍሎች ደረቅ የአየር 

ሁኔታ በማመዘኑ ቀኑ ሞቃታማ ሌሊቱና ማለዳው ደግሞ በአንጻራዊ መልኩ ቀዝቅዞ ተስተውሏል። 

ባሳለፍናቸው የፌብሪዋሪ የመጀመሪያዎቹ አስር ቀናት በአብዛኛው የሀገሪቱ ክፍሎች ላይ ደረቃማ 

የእርጥበት ሁኔታ አመዝኖ የሰነበተ ነበር፡፡ ከዚህ ጋር በተያያዘም የሌሊትና የማለዳዉ ቅዝቃዜ 

በተለይም በመጀመሪያዎቹ አምስት ቀናት ከ5 ዲ.ሴ በታች የሆነ ዝቅተኛ የሙቀት መጠን 

እንደተመዘገበ መረጃዎች ያሳያሉ። በመሆኑም የነበረው ቅዝቃዜ በመስኖ በሚለሙ የደጋ 

ሰብሎች፣ በቋሚ ተክሎችም ሆነ በጓሮ አትክልቶች ላይ በመጠኑም ቢሆን አሉታዊ ተጽዕኖ 

እንደነበረው ነው። በሌላ በኩል ደግሞ በሰሜን ምሥራቅ፣ በደቡብ ምሥራቅ፣ በደቡብ ምዕራብና 

በምሥራቅ የሀገሪቱ ቆላማ አካባቢዎች ላይ የቀኑ ከፍተኛ የሙቀት መጠን አንፃራዊ መጨመር 

ያሳየ ሲሆን፤ ከ35 ዲ.ሴ በላይ የሆነ የሙቀት መጠን በአንዳንድ ስፍራዎች ላይ ተመዝግቧል። 

ይህም የነበረው ፀሐያማና ሞቃታማ የአየር ሁኔታ ከነበረው የእርጥበት እጥረት ጋር ተዳምሮ 

በወቅቱ አጠቃላይ የግብርና ሥራ እንቅስቃሴ እንዲሁም በአርብቶ አደሩ አካባቢ የእንሰሳት 

መኖና ውኃ አቅርቦት  ላይ አሉታዊ ተፅዕኖ እንደአሳደረ ነዉ። ነገር ግን ከአስሩ ቀናት አጋማሽ 

በኋላ በምስረቅ አማራ፣ በምዕራብ ኦሮሚያ፣ በደቡብ ምዕራብ ኢትዮጵያ ጥቂት ቦታዎች ላይ 

መጠነኛ እርጥበት እንደነበራቸው የተሰበሰቡ መረጃዎች ያመላክታሉ። ይህም የተገኘው መጠነኛ 

እርጥበት በተለይም የበልግ አብቃይ በሆኑት አካባቢዎች የማሳ ዝግጅት ለማድርግ በተወሰነ 

መልኩ ምቹ ሁኔታን የፈጠረ ነበር (ካርታ 4)፡፡ 

ካርታ 4 እ.ኤ.አ ከፌብሪዋሪ 11 እስከ 20/2022 ድረስ የነበረው የእርጥበት ሁኔታ 
 

 

 
 

 

 

 



 

 

6 

 

34 36 38 40 42 44 46 48

4

6

8

10

12

14

እ.ኤ.አ ከፌብሪዋሪ 11 እስከ 20/2022 የነበረው የአየር ሁኔታ በውሃው 
ዘርፍ እንቅስቃሴ ላይ ያሳደረው ተፅዕኖ 

 

ከፌብርዋሪ11-20/2022 የነበረው የአየር ሁኔታ በውሃው ዘርፍ እንቅስቃሴ ላይ የነበረው 

ገፅታ በአብዛኛዎቹ የሀገሪቱ ተፋሰሶች ላይ ደረቅና ፀሃያማ የአየር ሁኔታ ስር የቆዩ ቢሆንም፤ 

በአንዳንድ ጥቂት ተፋሰሶች ላይ ግን ከመጠነኛ እርጥበት እስከ አርጥበታማ መጠን ነበራቸዉ፡፡ 

ይህንን ሁኔታ ተከትሎ የላይኛውና የመካከለኛው ባሮ ኣኮቦ፣ የመካከለኛውና የታችኛው ኦሞጊቤ፣ 

ጥቂት የታችኛው ስምጥሸላቆ እንዲሁም ጥቂት የመካከለኛውና የታችኛው ኣባይ ኪስ ተፋሰሶች 

ላይ ከመጠነኛ እርጥበት እስከ እርጥበታማ ሁኔታ የተስተዋለባቸዉ ሲሆን፤ አብዛኛዎቹ ተፋሰሶች 

ላይ ግን ደረቅ እና ከፊል ደረቅ ሁኔታ ዉስጥ ነበሩ (ካርታ 5) ፡፡  

 

ካርታ 5    እ.ኤ.አ ከፌብሪዋሪ 11 እስከ 20/2022 ድረስ የነበረው የእርጥበት ሁኔታ 

እ.ኤ.አ ከፌብሪዋሪ 21 እስከ 28/2022 የሚኖረው የአየር 
ሁኔታ አዝማሚያ 

 

       በመደበኛ ሁኔታ በፌብሪዋሪ ሦስተኛው ስምንት ቀናት ዝናብ ሰጭ የሚቲዎሮሎጂ 

ገጽታዎች ቀስ በቀስ መደበኛ ቦታዎቻቸውን የሚይዙበትና የሚጠናከሩበት ጊዜ በመሆኑ 

በተለይም በበልግ አብቃይ አካባቢዎች ላይ የተሻለ የደመና ሽፋንና የእርጥበት መጨመር 

ይኖራል፡፡ 

 

      በሚቀጥሉት ስምንት ቀናት አሁን ከሚታየውና ወደ ፊት ሊኖር እንደሚችል ከሚጠበቀው 

አንጻራዊ ዝናብ ሰጭ የሚቲዎሮሎጂ ክስተቶች ጋር ተያይዞ በደቡብ ምዕራብና በምዕራብ ጥቂት 

ቦታዎች ላይ የደመና ሽፋን እና አንጻራዊ የእርጥበት መጨመር እንደሚኖር ይጠበቃል፡፡ በሌላ 

በኩል ደግሞ በበልግ አብቃይ ሥፍራዎች ላይ ደረቃማ ቀናት እያመዘነ ሊቆይ እንደሚችል 

የትንበያ መረጃዎች ያመላክታሉ፡፡  

 

እ.ኤ.አ ከፌብሪዋሪ 21 እስከ 28/2022 የሚኖረው የአየር ሁኔታ 
አዝማሚያ በእርሻ ሥራ እንቅስቃሴ ላይ ሊያሳድር የሚችለው ተፅዕኖ 

  

 በመደበኛ ሁኔታ ከሁለተኛው የፌብሪዋሪ አስር ቀናት አጋማሽ በኋላ በአመዛኙ 

ከሚስተዋለው እርጥበታማ የአየር ሁኔታ ጋር ተያይዞ በአብዛኛው በልግ አብቃይ በሆኑ የሀገሪቱ 

አካባቢዎች ላይ የማሳ ዝግጅት ተግባራት በስፋት የሚከናወኑበት ሲሆን፤ በሌላ መልኩ ደግሞ 

በሂደት ከሚጠናከሩ የሚቲዎሮሎጂ ክስተቶች በአንዳንድ የበልግ ወቅት ቀድሞ በሚጀምርባቸው 

አካባቢዎች ዘር የሚዘራበት ጊዜ ነው፡፡ 

 

   ከላይ በተሰጠው ትንበያ መሰረት በሚቀጥሉት ስምንት ቀናት በደቡብ ምዕራብና በምዕራብ 

ጥቂት ቦታዎች ላይ የደመና ሽፋን እና አንጻራዊ የእርጥበት መጨመር እንደሚኖር ይጠበቃል፡፡  

ይህም ሁኔታ በተለይም ሰብሎች ሙሉ በሙሉ በተሰበሰቡበትና የበልግ ወቅት ዝግጅትን 

ለሚያከናውኑ አካባቢዎች የአፈርን እርጥበት ከማሻሻል አንፃር በጎ ሚና ሊኖረው እንደሚችል 

ይጠበቃል፡፡ በተጨማሪም የሚጠበቀው መጠነኛ እርጥበት ቀደም ባለው የመጀመሪያው አስር 

ቀናት ከተገኘው እርጥበት ጋር ተዳምሮ ለቋሚ ተክሎች የውኃ ፍላጎት መሟላት አንዲሁም ጥምር 

ግብርናን ለሚያካሄዱ አካባቢዎች የአረንጓዴ እፅዋት ልምላሜንም ሆነ የመጠጥ ውኃ አቅርቦትን 

ከማሻሻል አንፃር በጎ ጎን ይኖረዋል፡፡ በሌላ በኩል ደግሞ በበልግ አብቃይ ሥፍራዎች ላይ 

ደረቃማ ቀናት እያመዘነ ሊቆይ እንደሚችል የትንበያ መረጃዎች ያመላክታሉ፡፡ ይህም ሁኔታ 

በልግ አብቃይ ለሆኑት አካባቢዎች የበልግ እርሻ ሥራ እንቅስቃና የዘር መዝራት ስራ በስፋት 

የሚከናወንበት ጊዜ ከመሆኑ አንፃር አሉታዊ ተፅዕኖ እንደሚኖረው ይጠበቃል፡፡ 

  

እ.ኤ.አ ከፌብሪዋሪ 21 እስከ 28/2022 የሚኖረው የአየር ሁኔታ 
አዝማሚያ በዉሀዉ ዘርፍ እንቅስቃሴ ላይ ሊያሳድር የሚችለው ተፅዕኖ 

 

    በሚቀጥሉት የፌብርዋሪ ሦስተኛው ስምንት ቀናት ውስጥ አሁን ከሚታየውና ወደ ፊት ሊኖር 

እንደሚችል ከሚጠበቀው አንጻራዊ የእርጥበት ሰጭ የሚቲዎሮሎጂ ክስተቶች ጋር ተያይዞ በጥቂት 

በደቡብ ምዕራብና በምዕራብ ሀገሪቱ ባሉ ተፋሰሶች ላይ አንጻራዊ የእርጥበት መጨመር 

እንደሚኖር የትንበያ መረጃዎች ያመላክታሉ፡፡ ይህንን ሁኔታ ተከትሎ የመካከለኛው ኦሞጊቤ" 

ባሮአኮቦ፣ ስምጥሸለቆ እንዲሁም የላይኛው ኣባይ ተፋሰሶች ላይ መጠነኛ የእርጥበት መጠን 

ሊያገኙ እንደሚችሉ ይጠበቃል፡፡ በሌላ በኩል በአብዛኛዎቹ የበልግ ታጠቃሚ ተፋሰሶች ላይ 

ደረቃማ ቀናት እያመዘነ ሊቆይ እንደሚችል ይጠበቃል፡፡ በዚህም መሰረት የቀኑ ከፍተኛ 

የሙቀት መጠን በመጨመሩ የተነሳ ከፍተኛ የውሃ ትነት እንዲኖር ሊያደርግ ሰለሚችል በእነዚህ  

አካባቢዎች የሚገኙ ተፋሰሶች ላይ ደረቅ የአየር ሁኔታ እንደሚኖራቸዉ የሚጠበቅ ሲሆን፣ ይህም 

ሁኔታ በዉሃ ዘርፍ እንቅስቃሴ ላይ አሉታዊ ተፅዕኖ ስለሚኖረው የውሃ ሀብትን ከብክነት እና 

ከብክለት እንዲጠበቁ ይመከራል፡፡ 

 

       


